
 
 
 
Info 10, 6 matg 2020: FAQ represa instrucziun da preschientscha 

Schule trotz Corona 
Scola malgrà corona  
Scuola malgrado il corona 

 

 
  
 

 

 
 

FAQ actualisà pert. la represa da l'instrucziun da preschientscha ils 11 da matg 2020 
 
Las respostas suandantas sin dumondas frequentas èn confermadas da la media chantunala. 
Tut las dumondas e respostas cun fund grisch èn novas u precisadas dapi il scriver "scola malgrà corona", info 9 dal 1. da matg 
2020. 

Info CORONAVIRUS (GR):  

Placats (era per rumantsch) ed ulteriuras materialias davart las reglas da cumportament e d'igiena: 

 
Dumondas davart il manaschi da scola 

Ston geniturs laschar ir a scola lur uffant? 

Gea, l'obligaziun d'ir a scola n'è mai stada annullada e vala er vinavant. Sche l'instrucziun da preschientscha è puspè lubida, 
ston ils geniturs pussibilitar als uffants d'ir a scola. Tenor enconuschientscha actuala na datti per uffants nagin stadi da 
sanadad, cun il qual els fissan periclitads d'avair in grev decurs da malsogna en cas d'ina infecziun cun il coronavirus. Sch'in 
uffant patescha d'ina malsogna da cancer ni d'in grev defect d'immunitad, lura duain ils geniturs discutar quai cun la media u 
cun il medi d'uffants. Igl è sa mussà che malsognas cun grond ristg per persunas creschidas na chaschunan per uffants betg 
dapli cumplicaziuns. 
Uffants sauns da geniturs che tutgan a la gruppa da persunas ch'èn spezialmain periclitadas na vegnan ord vista medicinala 
betg tractads autramain ch'uffants da geniturs che na tutgan betg a la gruppa da persunas ch'èn spezialmain periclitadas. 

Datti per las scolaras ed ils scolars prescripziuns da distanza durant l'instrucziun? 

I vegn desistì da prescripziuns da distanza tranter scolaras e scolars. Tranter persunas d'instrucziun e scolaras e scolars sco 
er tranter creschids vala – sche adina pussaivel – vinavant ina distanza minimala da dus meters. 

Per tge champs vala il concept naziunal da protecziun da l'UFSP? 

Quest concept ha ina funcziun da basa e vala per tut ils roms, tut ils champs da scola (instrucziun, pausas, transport da scola) 
e per tut las localitads. 

Sto l'ordinaziun davart structuras dal di puspè vegnir realisada a partir dals 11 da matg 2020? 

Per che l'ulteriura vita da lavur possia puspè cumenzar èsi elementar, ch'era las purschidas da tgira cumplementaras a la scola 
vegnian puspè lantschadas per scolaras e per scolars da las scolas popularas publicas. Latiers valan ils medems princips sco 
per il manaschi da scola. 

  

Schulinspektorat 
Inspecturat da scola 
Ispettorato scolastico 

A persunas d'instrucziun, direcziuns da scola, cussegls da scola 

Il rom "Moviment e sport" duai vegnir instruì – resguardond las mesiras da cumportament e d'igiena – analog a tut ils auters 
roms dal plan d'instrucziun. Tge munta quai exact? 

Moviment e sport po vegnir instruì cun l'entira classa/partiziun. Il suandant è da resguardar: Reducir contact corporals ad in 
minimum, realisar moviment e sport sche pussaivel en il liber e tralaschar occurrenzas sportivas cun pliras partiziuns. 

Tge vala per il sport da scola voluntar? 

Il sport da scola voluntar po avair lieu sut las medemas cundiziuns sco il rom moviment e sport. 

Èsi lubì da far la duscha suenter l'instrucziun da sport? 

Suenter l'instrucziun da sport (rom da scola) èsi lubì da far la duscha. Situativamain po vegnir desistì da la duscha (p.ex. uras 
periferas). 

Tge prescripziuns datti per las pausas? 

Igl è la finamira d'avair uschè paucs differents contacts sco pussaivel. Ils uffants d'ina partiziun duain sche pussaivel mo avair 
contact cun uffants da questa partiziun. Sche necessari pon per las singulas classas vegnir definids differents areals sin la 
plazza da scola. Alternativamain pon las pausas vegnir organisadas en etappas. 

Duai il mobigliar en las stanzas da scola vegnir spustà? 

Gea, sche necessari. La stanza da scola duai vegnir endrizzada uschia che las mesiras da cumportament e da protecziun da 
l'UFSP pon vegnir respectadas. 

Duain avair lieu discurs da geniturs u discurs da verificaziun? 

Quai è raschunaivel en situaziun nua ch'i exista in urgent basegn d'infurmaziun e da communicaziun. Dasper il discurs classic 
al lieu vegnan er en dumonda autras furmas (p.ex. conferenza telefonica u plattafurma da video). 

Tge è da resguardar pertutgant il transport da scolaras e da scolars (SeS)? 

Transports da scolaras e da scolars succedan a differentas modas: 
• situaziun 1: transport privat da la scola/vischnanca 
• situaziun 2: transport cun traffic public (dentant be cun SeS) 
• situaziun 3: transport cun traffic public (SeS ed auters passagiers) 
Las situaziuns 1 e 2 èn "transports serrads", per ils quals i na dat naginas reglas da distanza tranter SeS sco er naginas 
recumandaziuns per purtar mascras. Igl è sulettamain obligatoric da tegnair 2m distanza a la manischunza u al manischunz. 
Per quest traffic serrà pon las vischnancas decider spezialas mesiras da protecziun. 
En la situaziun 3 èn da respectar las mesiras da cumportament e precauziun dal traffic public/da l'interpresa da transport. 
En cunvegnientscha cun l'Uffizi federal da traffic (UFT) e cun l'Uffizi federal da sanadad publica (UFSP) han las Viafiers federalas 
svizras (VFF) e l'auto da posta sviluppà in concept da protecziun per il traffic public. En emprima lingia vegni recumandà a 
creschids, en spezial a persunas da la gruppa da ristg, da purtar ina mascra en il traffic public. Pertutgant scolaras e scolars 
datti nagina recumandaziun da purtar mascra davart l’Uffizi da sanadad dal Grischun. 

Sut tge cundiziuns èsi pussaivel da far viadis da scola u excursiuns? 

Igl è impurtant che las classas restan per sasezzas e ch'i na vegn betg fatg diever dal traffic public. Igl è pussaivel d'ir ordavert 
cun classas separadas e da far curtas spassegiadas e turas da velo en il conturn manaivel. 
 
 
Dumondas davart il manaschi da las scolas spezialas 
Tge mesiras da protecziun specificas valan per la represa dal manaschi da las instituziuns da la scola speziala? 

Per l'instrucziun sco er per la surveglianza valan las medemas mesiras da protecziun sco per la scola regulara. En il champ 
d'abitar s'orienteschan las instituziuns a las reglas da cumportament e d'igiena da l'Uffizi federal da sanadad publica. Las 
mesiras per garantir la surveglianza en connex cun COVID-19, menziunadas en il fegl d'infurmaziun dal Departament d'edu-
caziun, cultura e protecziun da l'ambient, na valan betg pli a partir dals 11 da matg 2020. 

Succeda l'avertura da las scolas spezialas tuttina sco quella da las scolas regularas? 

La reavertura ch'il Cussegl federal ha decis per ils 11 da matg vala per l'entira scola populara ed uschia per tut las scolas 
regularas e spezialas dal chantun Grischun. En quest connex èn las instituziuns vinavant supplitgadas da realisar las mesiras 
da protecziun da la Confederaziun, adattadas a lur instituziuns. 
 
 
 



Dumondas davart la sanadad 

Co vegnan instruids uffants ch'abiteschan en in tegnairchasa cun persunas ch'èn spezialmain periclitadas? 

En general duain quest uffants pudair ir a scola. Il contact stretg a chasa è da valitar autramain per ina transmissiun ch'il 
contact en scola. Per situaziuns spezialas duai vegnir resguardada la valitaziun da la media responsabla u dal medi re-
sponsabel, per uschia chattar ina soluziun individuala. 

Ina persuna d'instrucziun / ina scolara / in scolar d'ina classa piglia COVID-19. Tgeninas èn las consequenzas concretas per 
la persuna d'instrucziun / per la classa? 

Uffants cun infecziuns da la via respiratorica na duain betg ir a scola e restar a chasa. Sch'in uffant ch'è en scola mussa sintoms 
d'ina infecziun da la via respiratorica, lura duai l'uffant vegnir tramess a chasa (far quai cun trair en ina mascra da la provisiun 
d'urgenza). Per la classa cuntinuescha l'instrucziun, cunquai ch'igl esser ensemen dals uffants en scola n'è betg definì sco 
contact stretg. Per cas ch'i dess en scola dapli uffants cun sintoms d’ina infecziun, duai la media u il medi da scola vegnir 
contactà. I na dat per la scola nagin'obligaziun d'annunziar ils cas a l'Uffizi da sanadad u a la media chantunala. Sch’i dat en 
ina classa duas u pliras situaziuns da COVID-19 ch’èn confirmadas, duai la direcziun da scola infurmar la media chantunala. 
Igl è chaussa dals geniturs da decider, sch'igl è necessari da consultar la media u il medi per lur uffant malsaun. Tant per il 
persunal da scola creschì sco er per las scolaras ed ils scolars èn liantas las mesiras d'autoisolaziun e da quarantina. Persunas 
ch'han sintoms da malsogna duain s'isolar. Persunas ch'han aifer la famiglia gì in contact stretg cun ina persuna malsauna 
duain ir en quarantina. Las recumandaziuns da l'Uffizi federal da sanadad publica sco er las ordinaziuns e directivas da las 
autoritads da sanadad chantunalas èn da resguardar. La cuminanza d’uffants e da persunas d’instrucziun en il mintgadi da 
scola na vegn betg definida sco contact stretg. 

Datti per persunas d'instrucziun e/u per scolaras e scolars in'obligaziun u recumandaziun da purtar mascras? 

Purtar mascras preventivamain n'è en quest conturn betg ina mesira raschunaivla. Sa chapescha duain mascras star a dis-
posiziun en chasa da scola per tschertas situaziuns (p.ex. sch'insatgi en chasa da scola ha sintoms). Sco provisiun d'urgenza 
èn recumandadas 2 stgatlas à 50 tocs. La provisiun d'urgenza da mascras metta la vischnanca a disposiziun a las scolas. 

Purtar mascras d’igiena:  

Tge mesiras d'igiena ston las vischnancas ordinar per la chasa da scola?  

Surfatschas, interrupturs, maniglias da fanestras e portas, tschabargals sco er infrastructura da tualettas e lavabos duain 
vegnir nettegiads en intervals regulars – sche pussaivel pliras giadas il di. Ulteriuras infurmaziuns sa chattan en il Bulletin nr. 
8 dal stab directiv chantunal. 

Tge succeda cun persunas d’instrucziun spezialmain periclitadas ed ulteriur persunal da scola periclità?  

Persunal da scola spezialmain periclità duai vinavant evitar il contact direct cun autras persunas. Tenor las prescripziuns dal 
dretg da lavur pert. COVID-19 duain vegnir chattadas pussaivladads d’engaschament individualas (p.ex. coaching da sub-
stituziuns, lavurs da preparaziun e correctura, sustegn da singuls uffants e giuvenils etc.).  

Sto material d’instrucziun (utensils da scriver, vocabularis, tastaturas da computer, bals, material da gieus e.u.v.) vegnir 
nettegià spezialmain? 

Material d’instrucziun duai – sche adina pussaivel – vegnir attribuì a singulas scolaras e singuls scolars. Per material da gieu 
da scolina n’è quai per exempel strusch pussaivel. En quest senn èsi da nettegiar regularmain il material duvrà da cuminanza. 

Co po la distanza tranter scolaras/scolars e persunas d’instrucziun vegnir resguardada en roms sco “art textil e tecnic”, p.ex. 
sche lavurs manualas vegnan dadas da la persuna d’instrucziun en ils mauns a scolaras e scolars e cuntrari? 

Questas situaziuns datti praticamain en tut ils roms d’instrucziun ed en tut las classas. Per resguardar las mesiras da protecziun 
da COVID-19 èn dumandadas soluziuns creativas e pragmaticas. 
En l’instrucziun d’ATT èsi da far attenziun ch’il material da zambregiar vegnia barattà uschè pauc sco pussaivel. Er duai il 
material illustrativ betg circular en classa. La demonstraziun duai consequentamain vegnir fatga da la persuna d’instrucziun ni 
p.ex. visualisada cun medias. Ils cuntegns d’emprender èn da reducir sin l’impurtant. L’instrucziun duai vegnir simplifitgada 
uschia che las mesiras da protecziun pon vegnir resguardadas. 

Co duain las persunas d’instrucziun sa cuntegnair en scolina per resguardar las mesiras da distanza e d’igiena? 

Las mesiras da protecziun duain vegnir resguardadas “uschè bain sco pussaivel”. Zonas per la persuna d’instrucziun, per la 
classa e per gruppas pon esser in sustegn per mantegnair distanza. 
Tar persunas d’instrucziun spezialisadas midan las gruppas da scolaras e scolars pliras giadas a di. Tge mesiras d’igiena èn 
da resguardar tar midadas da classa? 
Enten entrar e bandunar la stanza da scola èsi da far attenziun a buna igiena dals mauns (duvrar sientamauns da palpiri). 

Material da scola duai vegnir attribuì a singulas e scolaras e scolars. En spezial duai la persuna d’instrucziun lavurar cun ses 
agen material e ses agens utensils. Sche plirs ston duvrar il medem material, duai quel mintga giada vegnir nettegià. 

Ston ils purtaders da scola metter a disposiziun mascras  per persunas d’instrucziun e/ni scolaras e scolars che vulan sa 
proteger cun ina mascra? 

Mascras na ston en principi betg vegnir purtadas en scola. Sch’insatgi vul purtar ina mascra, lura na sto quella betg vegnir 
messa a disposiziun da la scola.  

Metta l’UFSP a disposiziun material d’infurmaziun per la communicaziun cun il geniturs e responsabels per l’educaziun sco 
era per la prevenziun da scolaras e scolars?  

Sin la pagina d’internet da l’UFSP stattan a disposiziun placats per infurmaziun e prevenziun, era per rumantsch. Geniturs cun 
uffants en situaziuns spezialas duain sa drizzar a lur media u a lur medi d’uffants. 

Sto mintga scola far ses agen concept da protecziun e tgi controllescha las mesiras da protecziun da mintga singula scola?  

Mintga scola decida davart las mesiras da protecziun necessarias per metter enturn il concept da protecziun da l’UFSP sco era 
las cundiziuns da basa dal DECA dal 1. da matg 2020. Las direcziuns da scola ensemen cun il team da scola èn responsabels 
per la realisaziun da las prescripziuns en lur scola. La surveglianza da la scola è chaussa dal cussegl da scola. L’inspecturat 
da scola sustegna las scolas vinavant via la hotline.  

Èsi eventualmain raschunaivel da far tests da COVID cun tut las persunas avant cumenzar l’instrucziun? 

Tests da PCR èn mo recumandads per persunas cun sintoms. In resultat negativ dal test inditgescha sulettamain che nagins 
virus èn vegnids attestads il mument da la prova. Ina persuna po vegnir malsauna curt suenter il test ed infectar auters. Ins 
stuess, per esser consequents, far mintga di ina prova tar tuts. Quai n’è ni pajabel ni realisabel. 
 
 
Dumondas giuridicas 

Con ditg sto ina persuna d’instrucziun star a chasa en cas d’ina malsogna da COVID-19? 

La durada da l’absenza vegn fixada da la media u dal medi. 

Con ditg sto ina persuna d’instrucziun star a chasa, sch’i dat in cas da corona en sia famiglia (en il medem tegnairchasa)? 

La persuna d’instrucziun stat cun l’entira famiglia 10 dis en quarantina. Ha ella durant quest temps nagins sintoms, dastga 
ella puspè ir a lavurar en scola suenter 10 dis. 

Tge obligaziuns ha ina persuna d’instrucziun che viva en il medem tegnairchasa cun ina persuna periclitada? 

Per l’instrucziun da preschientscha èsi indispensabel, che la persuna d’instrucziun sauna è preschenta al lieu.  Dentant èsi da 
chattar soluziuns individualas tenor la lescha dal persunal per questas situaziuns. Medemamain duai la valitaziun dal medi 
tractant vegnir resguardada. 

Po ina persuna d’instrucziun che n’appartegn betg ad ina gruppa periclitada, mo ch’ha tuttina dubis pervi da la sanadad, 
vegnir dispensada da la lavur? 

La persuna d’instrucziun n’è betg suttamessa a ristgs da sanadad particulars, sche las prescripziuns d’igiena vegnan resguar-
dadas consequentamain. La lavur è perquai da prestar ed ina absenza pervi da tema n’è betg permessa. 

Tge è  prioritar tar ina persuna d’instrucziun che viva en il medem tegnairchasa cun persunas d’ina gruppa periclitada: 
l’obligaziun da lavurar envers il patrun ni l’obligaziun da tgira envers ses partenari/sia partenaria e ses uffants? 

Per l’instrucziun da preschientscha èsi indispensabel, che la persuna d’instrucziun è preschenta al lieu.  Perquai n’èsi betg 
pussaivel da lubir homeoffice ad ella. Ella sto chattar in’autra soluziun da surveglianza per ses uffants. Sin dumonda da la 
persuna d’instrucziun po vegnir concedì in congedi nunpajà ni ina reducziun temporara dal pensum da lavur. En talas situaziuns 
è la valitaziun dal medi tractant da resguardar.  
 

Co pon persunas d’instrucziun cumprovar ch’ellas appartegnan ad ina gruppa da ristg? 

La periclitaziun speziala vegn fatga valair da la persuna d’instrucziun. I po vegnir pretendì in attest dal medi, quai n’è dentant 
betg obligant. 
 


